
UPA2026/ 276&395 

Mimi Karlsen 

Naalakkersuisut UPA2027-mi imeruersaatit puuinut akitsuutip atorunnaarsinneqarnissaanut 

inatsisini allannguutissanik pisariaqartunik, matumani akitsuutip atorunnaarsinneqarnerata 

kingunerisaanik akitsuutit pillugit inatsisinut allannguutit pisariaqartut ilanngullugit, 

saqqummiussinissamut peqquneqarnissaat pillugu Inatsisartut aalajangiiffigisassaattut 

siunnersuut. Peqatigisaanik Naalakkersuisut isertitassatigut annaasassap immikkut 

naatsorsorneqarnissaanik kiisalu akitsuutip atorunnaarsinneqarnerata isertitassatigut 

annaasaqaataasullu AI2027-imut ilanngunneqarnissaannik peqquneqarput. 

(Inatsisartunut ilaasortaq Pele Broberg, Naleraq)  

Aamma 

Kalaallit Nunaanni immiaaqqat sodavandillu tunisassiarineqarlutik poorneqartut 

poortuutaannut akitsuutimit ilanngaaserneqassannginnerinik Naalakkersuisut UPA2027-mut 

Inatsisartut inatsisissaattut siunnersuummik pilersitseqqullugit Inatsisartut 

aaliangiiffigisassaattut siunnersuut. 

(Inatsisartuni Siumup eqimattaa) 

 

Inuit Ataqatigiit pingaartipparput ilaqutariit ulluinnarni akissaqarnissaat nunatsinniillu suliffeqarfiit 

ineriartortinneqarnissaat. Taamaattumik Pele Broberg aamma Siumup Inatsisartuni ilaasortaatitai 

siunnersuutaannut qutsavigaagut. Siunertaat paasilluarparput. 

Pele Brobergip siunnersuutaani imigassat puuinut akitsuutip atorunnaarsinneqarnissaa pineqarpoq. 

Akitsuut peerneqarpat akit apparsinnaapput, kisianni sipaarutigineqartut pisisartunut tamakkiisumik 

iluaqutaanissaat qulakkeerneqanngilaq. Inuit Ataqatigiit ilaqutariit aningaasatigut 

ilungersunartorsiortut toqqaannartumik ikiorneqarnissaat salliutikkusuppaat. 

Naalakkersuisut naliliipput akitsuutip atorunnaarsinneqarnera Nunatta Karsianut ukiumut 100 

millionit koruunit missaannik isertitassanik annaasaqaataassasoq. Annaasassat qanoq 

matussuserneqassanersut siunnersuummi ersersinneqanngilaq. Peqqinnissaqarfimmut, 

ilinniartitaanermut innuttaasunullu sullissinermut aningaasat aamma eqqarsaatigisariaqarpavut. 

Peqqissuseq meeqqallu toqqissisimanerat pingaartippavut. Immiaaqqat imigassallu sukkullit 

akikinnerulernerat atuinerup annertusineranik kinguneqarsinnaammat, tamanna aalajangiinermi 

ilanngunneqartariaqarpoq. 

Siumup nunatsinni tunisassiortunik nukittorsaanissamik siunertaa taperserparput. Kisianni 

siunnersuut erseqqarluppoq: oqaasertaani nunatsinni tunisassiarineqarlutillu puiaasanut 

immiunneqartut pineqarput, tunngavilersuutinili nunani allani immiunneqartut aamma 

eqqaaneqarput. 

Naalakkersuisut naapertorlugit nunatsinni tunisassiarineqarlutillu immiunneqartut eqqussuinermi 

tunisassiat naammasseriikkatut akitsuuserneqartanngillat. Puulli imaqanngitsut eqqunneqartut 

akitsuuserneqartarput. Siunnersuutip suliffissanut, akinut Nunattalu Karsianut sunniutissai 

naammattumik qulaajarneqanngillat. 

Akitsuutinut allannguutit aningaasanut inatsisissap isumaqatigiinniutigineqarnerani 

aningaasalersorneqarnissaat kingunerisassaallu ilanngullugit nalilersorneqartariaqarput. 

Taama oqaaseqarluta Inuit Ataqatigiinnit immikkoortut 276 aamma 395 itigartinneqarnissaat 

innersuussutigaarput. 

 


